
 

 

 
 
Recomendación dirixida á Consellería de Política Social e Igualdade referente ao 
retraso dun procedemento de dependencia 

 
 
 

 
Santiago de Compostela, 4 de febreiro de 2025 

Sra. conselleira: 
  
Nesta institución iniciouse expediente de queixa como consecuencia do escrito de XXX 
referente ao retraso dun procedemento de dependencia. 

                                                                    ANTECEDENTES 

1. No escrito sinala: 

“Tardanza e non ter noticias na resolución do recoñecemento da situación de 
dependencia dunha persoa de 99 ano e 6 meses. O número de expediente no que se 
solicita o recoñecemento da lei de dependencia desta persoa é: XXX”. 

2. Ante iso requirimos información a esa consellería, que nola remitiu. No informe 
sinálase o seguinte: 

“Primeiro. XXX, NIF XXX, en nome de XXX compareceu perante a Valedora do 
Pobo mediante escrito de queixa no que indica, resumidamente, o seguinte:… 

Segundo. De acordo coa información facilitada polo Servizo de Dependencia e 
Autonomía Persoal: 

En data 03/01/2024 se presenta a solicitude de valoración inicial da situación de 
dependencia XXX, DNI XXX. 29/01/2024 emítese un requirimento de 
documentación no que se solicitou: "Informe social actualizado emitido polo/a 
traballador/a social de referencia da persoa solicitante (servizos sociais 
comunitarios do domicilio da persoa solicitante, e si é o caso do/a traballador/a 
social do sistema de saúde ou do/a traballador/a social dos servizos sociais 
especializados), conforme ao modelo establecido pola orde do 1 de abril de2013, 
pola que se aproba o modelo de Informe Social Unificado." En data 27/05/2024 tivo 
entrada a documentación requirida. 

Co obxecto de recoñecer o grao de dependencia, é preciso que os profesionais que 
forman o equipo de valoración leven a cabo unha entrevista, cunha duración 

Expedientes: G.6.Q/15899/24              



 

 

mínima de 30 minutos, ca persoa interesada. A devandita entrevista tivo lugar o 
13/06/2024. 

INFORME 

Primeiro. Segundo a información achegada polo Servizo de Dependencia e 
Autonomía Persoal, cómpre deixar constancia de que a persoa que presenta a 
queixa, XXX, non figura como gardadora de feito ou representante no expediente 
de dependencia con número provincial XXX a nome de XXX. 

Segundo. A tramitación das solicitudes para o recoñecemento do grao e nível de 
dependencia e para a elaboración do Programa Individual de Atención debe 
seguir o rigoroso orde de entrada de solicitudes para cumprir o establecido no 
artigo 16 do Decreto 142/2023, do 21 de setembro, polo que se regulan o 
procedemento para o recoñecemento da situación de dependencia e do dereito ás 
prestacións do sistema para a autonomía e atención á dependencia, o 
procedemento para a elaboración do Programa Individual de Atención e a 
organización e funcionamento dos órganos técnicos competentes. 

Esta orde unicamente pode ser alterada por razóns de interese público 
obxectivamente motivadas de conformidade co artigo 17 do propio decreto, 
onde se recollen os seguintes supostos de emerxencia aos que se lle dará 
prioridade: Unha situación de desamparo ou abandono. Malos tratos físicos e/ou 
psíquicos. Situación de risco grave inminente para a súa integridade física e/ou 
psíquica. 

Así mesmo, de conformidade co artigo 16.3 do devandito decreto, debido ás 
características específicas do recoñecemento da situación de dependencia das 
persoas menores de tres anos, establécese a prioridade na tramitación destes 
procedementos. 

Non consta que a persoa interesada estivera nalgún deses supostos de emerxencia. 

Existe un elevado número de solicitudes tanto de valoración inicial como de 
revisións, e debido a esta circunstancia, estase producindo de xeito 
conxuntural unha acumulación de expedientes que están atrasando tanto os 
prazos de tramitación coma os prazos nos que se citan ós usuarios e se notifican 
as resolucións. Non obstante, estanse levando a cabo diversas actuacións 
para corrixir esta situación e axilizar, na medida do posible, a resolución das 
solicitudes pendentes. 



 

 

Terceiro. De acordo co antedito Servizo, o 13/06/2024, tal e como se recolle 
nos feitos, tivo lugar a entrevista persoal de XXX. Unha vez aplicado o Baremo 
de Valoración da dependencia polo persoal técnico de valoración, a persoa 
interesada obtivo unha puntuación de 53 puntos. 

O 12/07/2024, de acordo co 21 do Decreto 142/2023, do 21 de setembro, o órgano 
técnico de valoración e asesoramento da situación de dependencia de Vigo en 
xunta de valoración celebrada na mesma data, logo de examinadas as 
circunstancias que concorren no informe de condicións de saúde, no informe 
social e despois de aplicar o Baremo de Valoración da Dependencia (BVD), 
emite Ditame no que propón unha situación de dependencia en grao 11 con 
carácter permanente. Feita a valoración da persoa interesada, o expediente 
prosegue a súa tramitación administrativa mediante a elaboración do Plan 
Individual de atención de XXX. 

Segundo a información achegada polo Servizo competente, a estes efectos 
administrativos, o 02/08/2024 foille efectuado á persoa interesada un 
requirimento de documentación para a tramitación do expediente no que se 
solicitaba: Certificación do Nº de conta bancaria na que figure a persoa en 
situación de dependencia como titular. O 22/08/2024 tivo entrada a 
documentación requirida. 

Unha vez revisada a documentación requirida e completado o expediente da 
persoa interesada, se aprobará a Proposta do Plan Individual de atención, e 
finalmente, de conformidade ao disposto no 22 do Decreto 142/2023, do 21 de 
setembro, a persoa titular do departamento territorial da consellería con 
competencias en materia de servizos sociais ditará a correspondente resolución, na 
que se que recoñecerá por un lado, o grao de dependencia de XXX e, por outro, 
os dereitos e prestacións que lle correspondan, atendendo ao grao de 
dependencia acadado. 

Cuarto. Por último, cómpre informar de que, co obxecto de evitar os posibles danos 
derivados do retraso na tramitación do procedemento de recoñecemento da 
situación de dependencia e do dereito ás prestacións do Sistema para a 
autonomía e atención á dependencia, na resolución na que se recoñezan o grao e 
os dereitos e prestacións que lle correspondan á persoa interesada se reflexarán así 
mesmo os posibles atrasos aos que o dependente poida ter dereito de conformidade 
co recollido no artigo 24 do Decreto 142/2023, do 21 de setembro, segundo o 
cal, "a efectividade do dereito ás prestacións económicas producirase a partir do 
primeiro día do mes seguinte ao da data da resolución en que se recoñeza a concreta 
prestación económica ou, de ser o caso, desde o día seguinte á data en que se 



 

 

cumpra o prazo máximo de seis meses desde a solicitude sen que se notificase a 
resolución expresa de recoñecemento da prestación, cando esta fose estimatoria”. 

                                                                      ANÁLISE 
 
1. Consta que a gardadora de feito, XXX, é cónxuxe da persoa reclamante, o xenrro da 
afectada; e que a primeira autorizou o curso da queixa e o traslado da información. 
 
2. A solicitude é de 3 de xaneio de 2024; porén, a valoración e o PIA non se resolveron, 
a pesar de que o prazo transcorreu, polo que a persoa non pode ter os servizos ou as 
prestacións que no seu caso correspondan.  
 
3. A Lei 39/2006, de 14 de decembro, de promoción da autonomía persoal e atención 
ás persoas en situación de dependencia, na súa Disposición Final Primeira, preceptúa 
que “o prazo máximo, entre a data de entrada da solicitude e a de resolución de 
recoñecemento da prestación de dependencia, será de seis meses, 
independentemente de que a Administración Competente establecera un 
procedemento diferenciado para o recoñecemento da situación de dependencia e o de 
prestacións”.    
 
A lei 13/2008, de servizos sociais de Galicia, art. 110, modificada pola Lei 5/2024, de 
medidas fiscais e administrativas, establece que “o prazo máximo para ditar e notificar 
a resolución en materia de dependencia será de seis meses, contados desde a data en 
que a solicitude tivese entrada no rexistro do órgano competente para a súa 
tramitación”. 
 
A Lei 39/2015, de 1 de outubro, do Procedemento Administrativo Común das 
Administracións Públicas, prevé que os prazos obrigan ás Autoridades e ao persoal ao 
servizo das Administracións Públicas competentes para a tramitación dos asuntos (art. 
29); e que a resolución dos procedementos deberá notificarse aos cidadáns no prazo 
máximo fixado na normativa específica, que se computará, nos procedementos 
iniciados a solicitude do interesado, dende a entrada da mesma no rexistro 
administrativo (art. 21.2 e 3). 
 
4. O expediente debería atoparse resolto no prazo previsto, de tal forma que se eviten 
os prexuízos da persoa afectada directamente e dos seus achegados.  
 
5. Ademais, debe terse en conta que a persoa afectada ten 99 anos, aínda que o 
procedemento se rixa polas normas anteriores á entrada en vigor da Lei 5/2024. E esta 
prevé a tramitación prioritaria cando a persoa interesada sexa maior de 80 anos (art. 
101 da Lei 13/2008, de servizos sociais de Galicia, despois da reforma aprobada coa Lei 
5/2024).  



 

 

 
6. A través desta e doutras queixas coñecemos retrasos nos procedementos de 
dependencia e formulamos recomendacións, iniciamos actuacións de oficio e 
realizamos comentarios da situación nos informes anuais. A consellería puxo en 
marcha diferentes iniciativas, algunhas vixentes dende hai tempo, a pesar do cal os 
retrasos proseguen, como neste caso. Por iso parece preciso reclamar que se apliquen 
as medidas precisas para corrixir a situación que tratamos o máis axiña posible.  
 
7. A persoa promotora da queixa demanda a preservación de intereses especialmente 
protexidos na Constitución Española. O seu artigo 49 establece que “as persoas con 
discapacidade exercen os dereitos previstos neste título en condicións de liberdade e 
igualdade reais e efectivas. Regularase por lei a protección especial que sexa necesaria 
para o devandito exercicio”; e que “os poderes públicos impulsarán as políticas que 
garantan a plena autonomía persoal e a inclusión social das persoas con discapacidade, 
en contornos universalmente accesibles. Así mesmo, fomentarán a participación das 
súas organizacións, nos termos que a lei estableza. Atenderanse particularmente as 
necesidades específicas das mulleres e os menores con discapacidade”. 
                                                                     

CONCLUSIÓN  
 
Por todo o sinalado ata agora considerase necesario, en aplicación do disposto no 
artigo 32.1 da Lei 6/1984, da Valedora do Pobo, facer chegar a esa Consellería de 
Política Social e Igualdade a seguinte recomendación:  
 
Que se apliquen as medidas precisas para corrixir os retrasos nos procedementos de 
dependencia, que prexudican ás persoas afectadas ao retrasar o eventual servizo ou 
prestación para a promoción da autonomía persoal e a atención á dependencia; e que 
se resolva sobre a valoración e o PIA da persoa afectada no presente caso, posto que se 
atopan demorados, de acordo cos prazos previstos.  
 
Agradecendo de antemán a acollida ao manifestado nesta resolución da Valedora do 
Pobo, recordámoslle a necesidade de que no prazo de un mes de conta a esta 
institución da aceptación da resolución formulada, no seu caso, e das medidas 
adoptadas para darlles efectividade, tamén no seu caso.  
 
En aplicación do principio de transparencia, a partir da semana seguinte a data na que 
formulou esta resolución incluiranse na páxina web da institución.  
 
Saúdoa atentamente.  
 
María Dolores Fernández Galiño  
Valedora do Pobo (en funcións) 



 

 

 


	Sra. conselleira:

